
Numri i lëndës: 2021:061028 

Datë: 0112.2023 

Numri i dokumentit:     05085615 

 

NË EMËR TË POPULLIT  

 

GJYKATA THEMELORE NË FERIZAJ - Departamenti i Përgjithshëm, divizioni penal, 

me gjyqtarin e vetëm gjykues Dardan Maloku dhe zyrtarja ligjore Ardita Tasholli në çështjen 

penale ndaj të pandehurit I.D., me vendbanim në Rr. “...” në Ferizaj, për shkak të veprës penale 

Lëndim i lehtë trupor nga neni 185 paragrafi 2 lidhur me paragrafin 1 nën paragrafi 1.4 të 

Kodit Nr. 06/L-074 Penal të Republikës së Kosovës (tani e tutje KPRK-së), sipas Aktakuzës të 

paraqitur nga Prokuroria Themelore në Ferizaj – Departamenti i Përgjithshëm, 

PP/II.nr.402/2021 të datës 12.04.2021, e ri kualifikuar në shqyrtim gjyqësor nga prokurori i 

shtetit në veprën penale Lëndimi i lehtë trupor në bashkëkryerje nga neni 185 paragrafi 2 lidhur 

me paragrafin 1 nën paragrafi 1.4 lidhur me nenin 31 të KPRK-së, pas mbajtjes së shqyrtimit 

gjyqësor, të hapur për publikun, i cili është mbajtur më 01.11.2023, në të cilin kanë marrë pjesë 

të gjitha palët dhe atë prokurori i shtetit Sadat Topalli, prokuror në Prokurorinë Themelore në 

Ferizaj, i pandehuri I.D. me mbrojtësin e tij sipas detyrës zyrtare av. Fatos Pira dhe i dëmtuari 

S.S., më datë 03.11.2023, mori dhe publikisht shpalli, kurse më datë 01.12.2023, përpiloi këtë: 

 

A K T GJ Y K I M 

I akuzuari:  

I.D., nga i ati I. e ëma S. e gjinisë A. i lindur më datë ... në Ferizaj, me vendbanim në rrugën 

“...” në Ferizaj, me numër personal ....., i pa punë, i gjendjes së dobët ekonomike, i pa martuar, 

ka të kryer shkollën e mesme, shqiptar, shtetas i Republikës së Kosovës.  

 

Në bazë të nenit 363 paragrafi 1, nën paragrafi 1.3 i KPP-së: 

 

LIROHET NGA AKUZA 

Sepse: 

Më 21 Shkurt 2021, rreth orës 17:20, fillimisht në rrugën .... afër stacionit të trenit në Ferizaj e 

më pas edhe në rrugën “...” po ashtu në Ferizaj, i pandehuri me qëllim që t’i shkaktoj lëndime 

trupore të dëmtuarit S.S. e sulmon fizikisht ashtu që si rezultat i disa mosmarrëveshjeve që 

kishin më parë i pandehuri fillimisht te hekurudha e godet të dëmtuarin me një shufër metali 

dhe atë në këmbë dhe arrin i dëmtuari të largohet nga aty dhe pas një intervali të shkurtër kohor 

sa ishte i dëmtuari duke u larguar nga qyteti për të shkuar në shtëpi, i pandehuri i shoqëruar me 

disa persona të tjerë i del në pritë të dëmtuarit dhe posa i afrohen afër fillojnë ta godasin, që të 

gjithë me grushte dhe shqelma, ndërsa njëri nga personat me një mjet të mprehtë, mjet ky i 

rrezikshëm, e godet në këmbë dhe në dy duar, saktësisht në gishtat tregues të dorës dhe më pas 

largohet nga aty e të cilat veprime të dëmtuarit i shkaktojnë plagë gërvishtëse dhe plagë prerëse 

në regjionin e bërrylit të dorës së majtë dhe gjurit të këmbës së majtë si dhe plagë prerëse në 

regjionin e gishtit të dytë të dorës së djathtë dhe regjionin e gishtit të dytë të dorës së majtë. Si 

të tilla këto lëndime bëjnë pjesë në lëndime të lehta trupore, lëndime këto të konstatuar nga 

eksperti mjeko-ligjor Dr. N.U.  

 

- Me këtë kishte për të kryer veprën penale  në bashkëkryerje Lëndimi i lehtë trupor nga neni 

185 paragrafi 2 lidhur me paragrafin 1 nën paragrafi 1.4 lidhur me nenin 31 të KPRK-së. 

- I dëmtuari S.S. nuk ka paraqitur kërkesë pasurore juridike.  

- Shpenzimet e procedurës penale bien në barrë të mjeteve buxhetore të kësaj gjykate. 

 

A R S Y E T I M  

 

1.Rrjedha e çështjes dhe fjala përfundimtare 

Prokuroria Themelore në Ferizaj – Departamenti i Përgjithshëm ka ngritur aktakuzën 

PP/II.nr.402/2021 të datës 12.04.2021, ndaj të akuzuarit I.D. me vendbanim në rrugën “....” në 

Ferizaj, për shkak të veprës penale Lëndim i lehtë trupor nga neni 185 paragrafi 2 lidhur me 

paragrafin 1 nën paragrafi 1.4 të KPRK-së.   

 

Prokurori i shtetit ne fjalën e tij  përfundimtare ka deklaruar se: në bazë të nenit 351 të KPP-së 

paraqes fjalën përfundimtare ndaj të akuzuarit I.D. për veprën penale lëndim i lehtë trupor nga 

neni 185 paragrafi 2 lidhur me paragrafin 1 nën paragrafi 1.4 të KPRK-së , ku pas 

administrimit të provave gjatë shqyrtimit gjyqësor sipas dëgjimit të dëmtuarit – dëshmitarit si 

dhe në mënyrë të qartë dhe saktë ka përshkuar rastin e ndodhur me datë 21.02.2021, në ora 

19:00, në rrugën “....” në Ferizaj, afër “...”, kjo gjendje është vërtetuar edhe nga ekspertiza 

mjeko - ligjore nga Dr. N.U., me numër të referencës F... e datës 05.04.2021, ku pas 

administrimit të këtyre provave është vërtetuar se i akuzuari ka kryer veprën penale e cila i 

vihet në barrë, andaj i propozoj gjykatës që të njëjtin ta shpall fajtor dhe ti shqiptoj një sanksion 

penal të paraparë me ligj, sa i përket llojit dhe lartësisë së dënimit i propozoj gjykatës që të 

merr për bazë rrethanat rënduese me qellim që dënimi të jetë në proporcion me shkallen e 

përgjegjësisë penale, rrezikshmërinë si dhe pasojat e shkaktuara me këtë vepër penale. Në 

kuptim të neneve 69 dhe 70 të KPRK-së, si rrethanë rënduese të merret shkalla e përgjegjësisë 

penale, pasojat e shkaktuara  tek i dëmtuari, shkalla e lartë e dashjes si dhe mënyra e kryerjes 

së veprës penale, andaj i propozoj gjykatës duke marr parasysh të gjitha këto ndaj të akuzuarit 

të shqiptoj një dënim të paraparë me ligj. 

 

I dëmtuari S.S. në fjalën përfundimtare ka deklaruar se: e mbështes në tërësi fjalën e prokurorit 

të shtetit, nuk i bashkëngjitëm ndjekjes penale, nuk paraqes kërkesë pasurore juridike, dua të 

shtoj se ne jemi pajtuar dhe nuk kemi probleme në mes vete, nuk kam diçka tjetër se çka të 

shtoj.  

Mbrojtësi sipas detyrës zyrtare i të pandehurit av. Fatos Pira në fjalën e tij përfundimtare ka 

deklaruar se: edhe pas administrimit të provave e kundërshtojmë në tërësi aktin akuzues të 

prokurorisë të ndryshuar nga arsyeja se nuk është vërtetuar se i pandehuri ka kryer veprën 

penale e cila i vihet në barrë, me asnjë provë nuk është argumentuar fakti se i pandehuri ka 

vepruar si në aktakuzë. Në shqyrtimin e mbajtur me datë 06.04.2023, ndër të tjera i dëmtuari ka 

deklaruar se ditën kritike së bashku me të pandehurin kanë qenë edhe tre persona të tjerë prej të 

cilëve një djalë më i ri i cili nuk është i pandehuri e ka goditur, ndërsa në pyetjen sqaruese ka 

deklaruar se nuk i kujtohet ngjarja mirë dhe se në përgjithësi nuk i kujtohet a është goditur apo 

jo nga i pandehuri, me çka i jep mëdyshje gjendjes faktike, nga kjo kuptojmë se çdo lëndim i  

marr nuk është arritur të provohet se është shkaktuar nga i pandehuri. Nga gjitha këto kërkojmë 

nga gjykata që të mbrojturit tim ta liroj nga akuza meqenëse nuk është arritur të provohet se ka 

kryer veprën penale që i vihet në barrë si në aktakuzë e madje as nuk është vërtetuar dyshimi i 

bazuar mirë për këtë ngjarje, në fund kërkojmë nga  gjykata që gjatë vlerësimit përfundimtar të 

lëndës të ketë parasysh nenin 3 par.2 të KPP-së, që thotë se të gjitha mëdyshjet lidhur me 

ekzistimin e fakteve të rëndësishme të çështjes interpretohen në favor të pandehurit si dhe 

faktin se askush nuk mund të shpallet i fajshëm pa fakte.  

I pandehuri  ne fjalën e  tij  përfundimtare ka deklaruar se: e mbështes në tërësi fjalën e  

mbrojtësit tim, dua të shtoj se me palën e dëmtuar i kam raportet e mira dhe nuk kemi  

probleme. 

  

2. Rikualifikimi ligjor i veprës penale 

Prokuroria Themelore në Ferizaj – Departamenti i Përgjithshëm ka ngritur aktakuzën 

PP/II.nr.402/2021 të datës 12.04.2021, ndaj të akuzuarit I.D., me vendbanim në rrugën “...” në 

Ferizaj, për shkak të veprës penale Lëndim i lehtë trupor nga neni 185 paragrafi 2 lidhur me 

paragrafin 1 nën paragrafi 1.4 të KPRK-së.   

 

Në këtë aktakuzë qenë e përshkruar kjo gjendje faktike: 

 
Më 21 Shkurt 2021, rreth orës 19:00, në rrugën “...” afër “...” dhe me ta parë, i pandehuri i 

vërsulet duke e goditur me thikë mjet ky i përshtatshëm për shkaktimin e lëndimit të rëndë 

trupor, me çka i shkakton plagë prerëse në regjionin e gishtit të II-të, të dorës së djathtë dhe 

regjionin e gishtit të II-të të dorës së majtë, gërvishje në regjionin e gjurit të majtë dhe regjionin 

e brrylit të dorës së majtë të cilat bëjnë pjesë në lëndime trupore me pasoja të përkohshme për 

shëndetin. 

 

Në shqyrtimin gjyqësor të datës 06.04.2023, prokurori i shtetit e ka bërë ndryshimin e 

përshkrimit të gjendjes faktike të veprës penale, ku e ka përshkruar këtë gjendje faktike: 

 

Më 21 Shkurt 2021, rreth orës 17:20, fillimisht në rrugën .... afër stacionit të trenit në Ferizaj e 

më pas edhe në rrugën “...” po ashtu në Ferizaj, i pandehuri me qëllim që t’i shkaktoj lëndime 

trupore të dëmtuarit S.S. e sulmon fizikisht ashtu që si rezultat i disa mosmarrëveshjeve që 

kishin më parë i pandehuri fillimisht te hekurudha e godet të dëmtuarin me një shufër metali 

dhe atë në këmbë dhe arrin i dëmtuari të largohet nga aty dhe pas një intervali të shkurtër kohor 

sa ishte i dëmtuari duke u larguar nga qyteti për të shkuar në shtëpi, i pandehuri i shoqëruar me 

disa persona të tjerë i del në pritë të dëmtuarit dhe posa i afrohen afër fillojnë ta godasin, që të 

gjithë me grushte dhe shqelma, ndërsa njëri nga personat me një mjet të mprehtë, mjet ky i 

rrezikshëm, e godet në këmbë dhe në dy duar, saktësisht në gishtat tregues të dorës dhe më pas 

largohet nga aty e të cilat veprime të dëmtuarit i shkaktojnë plagë gërvishtëse dhe plagë prerëse 

në regjionin e bërrylit të dorës së majtë dhe gjurit të këmbës së majtë si dhe plagë prerëse në 

regjionin e gishtit të dytë të dorës së djathtë dhe regjionin e gishtit të dytë të dorës së majtë. Si 

të tilla këto lëndime bëjnë pjesë në lëndime të lehta trupore, lëndime këto të konstatuar nga 

eksperti mjeko-ligjor Dr. N.U.  

 

Pasi që e ka bërë ndryshimin faktik, i njëjti e ka bërë edhe rikualifikimin juridik të veprës 

penale në atë mënyrë që e ka rikualifikuar veprën penale Lëndim i lehtë trupor nga neni 185 

paragrafi 2 lidhur me paragrafin 1 nën paragrafi 1.4 të KPRK-së, në veprën penale Lëndimi i 

lehtë trupor nga neni 185 paragrafi 2 lidhur me paragrafin 1 nën paragrafi 1.4 lidhur me nenin 

31 të KPRK-së. 

 

Gjykata e ka shtyrë seancën dhe i ka dhënë mbrojtjes kohë të mjaftueshme për përgatitjen e 

mbrojtjes. 

 

3.Provat e administruara 

 

Në shqyrtim gjyqësor gjykata ka administruar provat si në vijim:  

- dëshmia e të dëmtuarit – dëshmitarit S.S. 

- si dhe provat materiale:  

- Akt ekspertimi mjeko ligjor me numër të referencës Fe-.. i datës 05.04.2021, deklarata e 

të pandehurit I.D. e dhënë në polici më datë 23.02.2021, Raporti fillestar i incidentit i 

datës 21.02.2021, raporti i policit i datës 21.02.2021, raporti mjekësor lëshuar nga 

Spitali i Përgjithshëm – Qendra Emergjente në Ferizaj me numër rendor ... i datës 

21.02.2021, deklarata e të dëmtuarit S.S. e dhënë në polici me datë 21.02.2021, 6 

(gjashtë) të fotografi të formatit A4 si dhe 4 (katër) fotografi origjinale si dhe shkresat 

tjera të cilat gjenden në lëndë. 

 

3.1 Deklarata e të dëmtuarit – dëshmitarit S.S. 

I dëmtuari – dëshmitari S.S. në seancën e shqyrtimit gjyqësor ka deklaruar se: para këtij rasti 

unë me I. e kemi pasur një problem mes vete dhe e kemi përfunduar atë rast me tradita 

familjare, se I. ma ka falur atë që ka ndodhur si dhe unë jam përgjigjur për atë vepër penale.  

Rasti ka ndodhur në rrugën e Gj.t në Ferizaj, dhe atë saktësisht tek lokali ...., ku unë isha duke 

shkuar në shtëpinë time e cila ndodhet në këtë rrugë nga qyteti, kur kam arritur te ky lokal aty e 

kam parë I. me dy vëllezërit e tij dhe një shok të cilin nuk e di se si quhet, ku njëri nga ta më ka 

thirrur që të afrohem afër tyre dhe unë jam ofruar dhe ku kanë filluar të më godasin të gjithë së 

bashku ku edhe më kanë shtrirë në tokë. Përveç I. me dy vëllezërit e tij ka qenë edhe një djalë 

më i ri i cili ka pasur një thikë në dorë dhe më ka goditur në këmbën time të djathtë, ndërsa 

lëndimet të cilat i kam marrë në duart e mia janë pasi që I. me këta persona fillimisht më kanë 

rrëzuar në tokë dhe aty i kam lënduar duart. Te I. nuk kam vërejtur se ka pasur diçka në duar, 

nuk e di se me çka më ka goditur dhe ku më ka goditur I. pasi që unë isha i rrëzuar në tokë, 

ndërsa katër persona në të njëjtën kohë më kanë goditur me shqelma dhe grushta në pjesë të 

ndryshme të trupit. Përveç atij personit që ka pasur thikë, tek të tjerët nuk kam vërejtur se kanë 

pasur diçka në duar. Lëndimet të cilat i kam marrë në këtë rast janë në këmbën time të djathtë 

që kam marrë nga ai person me thikë dhe lëndimet në duar që më kanë rrëzuar këta persona në 

tokë pasi vendi ishte beton. Me kujtohet mirë ngjarja kur unë jam goditur me thikë, dhe më 

kujtohet saktë që personi që më ka goditur me thikë ka qenë një person tjetër që e përshkrova 

më lartë e jo I.D., nuk më kujtohet se në këtë rast nëse kam marrë ndonjë goditje nga I. 

 

4. Mbrojtja e të akuzuarit 

I akuzuari I.D. pas konsultimeve të mjaftueshme me mbrojtësin e tij, në shqyrtim gjyqësor ka 

deklaruar se e shfrytëzon të drejtën e mbrojtjes në heshtje në këtë çështje penale.   

5. Vlerësimi dhe analizimi i provave 

Në seancat e shqyrtimit gjyqësor në këtë çështje penale gjykata bazuar në nenet 7 dhe 360 të 

KPP-së, saktësisht dhe në mënyrë të plotë vërtetoi faktet që janë të rëndësishme për marrjen e 

vendimit të ligjshëm, me vëmendje dhe përkushtim maksimal dhe me përkujdesje të njëjtë 

vërtetoi faktet kundër të akuzuarit si dhe ato në favor të tij duke i mundësuar të njëjtit 

shfrytëzimin e të gjitha fakteve dhe provave që janë në favor të mbrojtjes dhe me ndërgjegje 

vlerësoi çdo provë një nga një dhe në lidhje me provat tjera dhe në bazë të vlerësimit të tillë ka 

nxjerr përfundimin lidhur me faktet konkrete të vërtetuara me ç ‘rast pas analizimit dhe 

vlerësimit të provave të cilat janë administruar në seancën e shqyrtimit gjyqësor ka ardhur në 

përfundim se në këtë çështje penalo juridike nuk është vërtetuar përtej dyshimit të bazuar mirë 

se i akuzuari e ka kryer veprën penale Lëndimi i lehtë trupor nga neni 185 paragrafi 2 lidhur 

me paragrafin 1 nën paragrafi 1.4 lidhur me nenin 31 të KPRK-së. 

Raporti fillestar i incidentit i datës 21.02.2021 dhe raporti i policit i datës 21.02.2021, nuk janë 

prova që kanë peshë në vërtetimin e kësaj çështje juridiko-penale, të njëjtat janë të rëndësishme 

në konstatimin e veprimeve procedurale. 

 

Nga Akt ekspertimi mjeko ligjor me numër të referencës Fe-17 i datës 05.04.2021 dhe nga 

raporti mjekësor lëshuar nga Spitali i Përgjithshëm – Qendra Emergjente në Ferizaj me numër 

rendor.. i datës 21.02.2021, gjykata gjeti se i dëmtuari S.S. ka pësuar dëmtime të lehta trupore 

me pasoja të përkohshme për shëndetin. Gjithashtu edhe nga 6 (gjashtë) fotografi të formatit 

A4 si dhe 4 (katër) fotografi origjinale gjykata gjeti se i dëmtuari ka pësuar lëndime trupore të 

cilat vërehen edhe me shiqim të lirë nga vrojtuesi objektiv. 

 

Gjykata ia fali besimin e plotë dëshmisë së dëshmitarit - të dëmtuarit S.S., pasi që e njëjta është 

në përputhje me provat tjera të administruara në këtë çështje penale.  I cili në seancën e 

shqyrtimit gjyqësor ndër të tjera ka deklaruar se nuk e di se me çka më ka goditur dhe ku më ka 

goditur Ibrahimi pasi që unë isha i rrëzuar në tokë, ndërsa katër persona në të njëjtën kohë më 

kanë goditur me shqelma dhe grushta në pjesë të ndryshme të trupit. Me kujtohet mirë ngjarja 

kur unë jam goditur me thikë, dhe më kujtohet saktë që personi që më ka goditur me thikëka 

qenë një person tjetër që e përshkrova më lartë e jo I.D., nuk më kujtohet se në këtë rast nëse 

kam marrë ndonjë goditje nga I., andaj gjykata duke e vlerësuar këtë deklaratë të dhënë nga 

pala e dëmtuar gjeti se edhe vet i dëmtuari ka mëdyshje se a e ka goditur I.D. apo jo, deklarimi 

se “nuk më kujtohet se në këtë rast nëse kam marrë ndonjë goditje nga I.” ia bën të qartë 

gjykatës se i pandehuri I.D. nuk e ka goditur tani të dëmtuarin. 

 

6.Gjendja faktike e vërtetuar dhe vendimi për lirimin e të akuzuarit nga akuza 

Duke u bazuar në të lartcekurat, gjykata vërtetoi këtë gjendje faktike: se i dëmtuari S.S. ka 

pësuar lëndime të lehta trupore, mirëpo pas administrimit të provave nuk është vërtetuar se 

këto lëndime trupore ia ka shkaktuar i akuzuari I.D. 

 

Neni 20 i KPRK-së përcakton se: “Personi nuk është penalisht përgjegjës kur midis veprimit 

ose mosveprimit të tij dhe pasojës mungon lidhja shkakore”. Në këtë çështje penalo-juridike 

nuk është arritur të provohet përtej dyshimit të bazuar mirë se me cilat veprime nga ana e të 

pandehurit i janë shkaktuar lëndimet palës së dëmtuar. Gjithashtu, neni 3 paragrafi 2 i KPP-së 

përcakton se: “Mëdyshjet lidhur me ekzistimin e fakteve të rëndësishme për çështjen ose për 

zbatimin e ndonjë dispozite të ligjit penal interpretohen në favor të të pandehurit dhe të 

drejtave të tij sipas këtij Kodi dhe sipas Kushtetutës së Republikës së Kosovës”. Gjykata nuk 

mund ta shpallë të akuzuarin fajtor kur ka mëdyshje lidhur me faktet kryesore, në këtë çështje 

penale Prokuroria, nuk ka ofruar prova me të cilat do të vërtetohej se i pandehuri ka ndërmarrë 

ndonjë veprim për t’i shkaktuar lëndime trupore të dëmtuarit dhe prova e vetme në bazë të cilës 

është ngritur aktakuza ndaj të pandehurit është deklarata e të dëmtuarit në procedurën 

paraprake, mirëpo kur i dëmtuari në shqyrtim gjyqësor ka deklaruar se  “nuk më kujtohet se në 

këtë rast nëse kam marrë ndonjë goditje nga I.”, kjo përgjigje ka krijuar mëdyshje se a e ka 

goditur i pandehuri të dëmtuarin dhe gjykata në asnjë mënyrë nuk mund ta shpall të pandehurin 

duke u bazuar në një deklaratë të tillë. 

 

Barra e provave i takon prokurorit të shtetit. Ai ka për detyrë që, me rastin e akuzimit të një 

personi, t'i parashtrojë gjykatës edhe provat me të cilat vërtetohet fajësia e tij. I pandehuri, 

përveç në rastin kur ligji shprehimisht e kërkon këtë prej tij, nuk është i detyruar të paraqesë 

prova me anën e të cilave do të provonte pafajësinë e vet. Qëndrimi eventual i kundërt, sipas të 

cilit i pandehuri do të ishte i detyruar të provojë se është i pafajshëm, e jo prokurori i shtetit, 

është në kundërshtim me Kushtetutën e Republikës së Kosovës dhe me Kodin e Procedurës 

Penale. Ana tjetër e manifestimit të prezumimit të pafajësisë konsiston në faktin që, po qe se në 

procedurën penale nuk arrihet të provohet fajësia, gjykata duhet ta lirojë të akuzuarin nga 

akuza. 

 

Meqenëse nuk është vërtetuar se i akuzuari I.D. e ka kryer veprën penale në bashkëkryerje 

Lëndimi i lehtë trupor nga neni 185 paragrafi 2 lidhur me paragrafin 1 nën paragrafi 1.4 lidhur 

me nenin 31 të KPRK-së, gjykata të njëjtin e liroi nga akuzua në bazë të nenit 363 paragrafi 1 

nën paragrafi 1.3 të KPP-së. 

 

7. Vendimi lidhur më kërkesën pasurore juridike 

 

Neni 459 paragrafi 4 i KPP-së përcakton se: “Kur personi i autorizuar nuk e ka paraqitur 

propozimin për realizimin e kërkesës pasurore juridike në procedurë penale para ngritjes së 

aktakuzës, ai duhet njoftuar se propozimin mund ta paraqesë deri në përfundim të shqyrtimit 

gjyqësor. Kur me vepër penale është shkaktuar dëm në pasurinë në pronësi publike, shtetërore 

ose shoqërore dhe nuk është paraqitur propozim, gjykata për këtë e njofton organin ose 

personin kompetent sipas nenit 458, paragrafi 2 i këtij Kodi. Pala informohet se mosparaqitja 

e propozimit mund ta përjashtojë palën e dëmtuar nga Programi i Kompensimit të Viktimave 

edhe nëse pala do të plotësonte kriteret tjera të pranueshmërisë sipas ligjit në fuqi”. Andaj, 

gjykata e ka njoftuar palën e dëmtuar për këtë të drejtë, mirëpo i njëjti,  në seancën e shqyrtimit 

gjyqësor ka deklaruar se nuk paraqet kërkesë pasurore juridike.  

 

8.Vendimi mbi shpenzimet e procedurës penale 

 

Neni 452 paragrafi 1 i KPP-së përcakton se: “Kur pushohet procedura penale apo kur merret 

aktgjykimi me të cilin i pandehuri lirohet nga akuza ose me të cilin refuzohet akuza, gjykata në 

aktvendim apo në aktgjykim shënon se shpenzimet e procedurës penale nga neni 449, paragrafi 

2 nën-paragrafi 2.1 deri në 2.5 të këtij Kodi, shpenzimet e nevojshme të të pandehurit dhe 

kompensimi i shpenzimeve të nevojshme të mbrojtësit paguhen nga mjetet buxhetore, përveç në 

rastet e caktuara në paragrafët vijues të këtij neni”. Andaj gjykata duke u bazuar në këtë 

dispozitë ligjore vendosi që shpenzimet e procedurës penale bien në barrë të mjeteve buxhetore 

të kësaj gjykate. 

  

Andaj duke u bazuar në të lartcekura gjykata vendosi si në dispozitiv të këtij aktgjykimi. 

 

GJYKATA THEMELORE NË FERIZAJ 

Departamenti i Përgjithshëm – Divizioni Penal 

                                              2021:066577, me datë 01.12.2023 

 

 

Zyrtarja ligjor,                                                                             Gjyqtari i vetëm gjykues, 

 Ardita Tasholli                                                                                        Dardan Maloku 

 

 

KËSHILLA JURIDIKE: Kundër këtij aktgjykimi mund të paraqitet ankesë në Gjykatën e 

Apelit në Prishtinë, në afat prej 30 (tridhjetë) ditëve nga dita e pranimit të të njëjtit. Ankesa në 

kopje të mjaftueshme i paraqitet Gjykatës Themelore në Ferizaj. 


